
Tupa avatangiisinullu tupatorfiunngitsunik isumannaarineq, kiisalu tupanik 
nioqqutissat nalunaaqutserneqartarneri pillugit Inatsisartut 

peqqussutissaannut siunnersuut 

pillugu 

Inatsisartut Ilaqutariinnermut Peqqissutsimullu Ataatsimiititaliaata 

ISUMALIUTISSIISSUTAA 

Siunnersuutip aappassaaneerneqarnerani saqqummiunneqartoq 

  

Inatsiartut Ilaqutariinnermut Peqqissutsimullu Ataatsimiititaliaat suliarinninnermini 
ukuninnga inuttaqarpoq: 

 
Inatsisartunut ilaasortaq Enos Lyberth, Siumut, siulittaasoq 
Inatsisartunut ilaasortaq Agathe Fontain, Inuit Ataqatigiit. siulittaasup tullia 
Inatsisartunut ilaasortaq Doris Jakobsen, Siumut 
Inatsisartunut ilaasortaq Astrid Fleischer Rex, Demokraatit 
Inatsisartunut ilaasortaq Godmand Rasmussen, Atassut 

 
Inatsisartut Ilaqutariinnermut Peqqissutsimullu Ataatsimiititaliaata UKA 2004-mi 
siullermeerinnerup kingorna aalajangiiffigisassatut siunnersuut misissuataarpaa 
imalu oqaaseqarfigissallugu. 

 
Ataatsimiititaliap siunnersuummut aallarniutitut oqaaseqaatai 

Avatangiisit pujortarfiunnginnissaat pillugu maleruagassat manna 
sukateriffigineqarnerat Inatsisartut Ilaqutariinnermut Peqqissutsimullu 
Ataatsimiititaliaata tamakkiisumik taperserpaa. Pujortartarnerup peqqissutsimut 
kingunipilorisartagai innuttaasunit ilisimaneqaleqqullugit 
paasititsiniutigineqartariaqarput aammalu pinaveersaartitsinermik suliniutit 
ingerlattuarneqarnissaat qulakkeerneqartariaqarluni. Taamaattumik meeqqanut 
inuusuttuaqqanullu 18-it inorlugit ukiulinnut tupanik tuniniaanerup 
inerteqqutaanissaa pisariaqartoq ataatsimiititaliaq isumaqarpoq. 



Tupatorneq nunatsinni peqqissutsimut ajoqutaasut annersaasa ilagaat. Innuttaasut 
inersimasut 70 %-ii pallillugit pujortartartuupput inuusuttuaqqallu pujortartartut 40 
%-it missaaniipput.  

2003-mi ukiakkut ataatsimiinnermi Inatsisartunut ilaasortat arlallit tupa pillugu 
peqqussutip atuuttup sukaterneqarnissaa pillugu siunnersuutinik saqqummiussipput, 
taassungalu ilanngullugu tupanik nioqqutissanik pisisinnaanermi ukiutigut 
killiliinissaq. Taamatuttaaq pisortat illorsuini meeqqallu atuarfiini pujortartarnerup 
inerteqqutigineqalernissaa siunnersuutigineqarpoq 2003-milu ukiakkut 
ataatsimiinnermi aalajangerneqarpoq siunnersuummik tamatumunnga 
naapertuuttumik Naalakkersuisut saqqummiussissasut. 

Tupatortarnerup kingunipilorisartagai eqqarsaatigalugit tupanik atuinerup 
tuniniaanerullu killilersimaarneqarnissaannik Naalakkersuisut anguniagaat 
pisariaqartumik alloriarnerusut ataatsimiititaliaq isumaqarpoq. Misissuinerit nutaat 
takutippaat tupatornerup kingunerisaanik napparsimalersartut nunatsinni 
napparsimmaveqarfimmut 300 millionit missaannik aningaasartuutaasartut. 

Taamaattumik ataatsimiititaliaq isumaqarpoq pineqartumi sukaterisoqarnissaa 
pisariaqartoq siunnersuullu ilassilluarlugu. 

 
Siunnersuutip imarisai 

Inatsisartut Inatsisissatut Nalilersuisarfiata allakkiaanik ataatsimiititaliaq 
tigusaqarpoq. Allakkiaq isumaliutissiissummut uunga ilanngussatut 
ilanngunneqarpoq. 

Kiisalu siuliani taaneqartut tunngavigalugit Ilaqutariinnermut Peqqissutsimullu 
Naalakkersuisoq Asii C. Narup siunnersuummik ataatsimiititaliap suliaqarneranut 
atatillugu ataatsimiititaliami isumasioqatigalugu ataatsimeeqatigineqarpoq. 

Isumasioqatigiilluni ataatsimiinnissamut aggersaassut Naalakkersuisunilu ilaasortap 
oqaasissaasa allattorsimaffiat isumaliutissiissummut matumunnga ilanngussatut 
ilanngunneqarput. 

Isumasioqatigiilluni ataatsimiinermi saqqummiunneqartut saniatigut 
Ilaqutariinnermut Peqqissutsimullu Ataatsimiititaliami amerlanerussuteqartut allanik 
apeqqutissaqaratillu oqaaseqaatissaqanngillat, amerlanerussuteqartullu tassaasut 
Siumumeersut, Inuit Ataqatigiinneersut Atassummeersullu paassissutissat 
tusaatissatut tiguaat. 

 
Tamanna tunngavigalugu ataatsimiititaliami aamerlanerussuteqartut siuliani 
taaneqartut siunnersuutip saqqummiunneqarnermisut iluseqarluni 
akuersissutigineqarnissaa inassutigaat. 



Ataatsimiititaliami ikinnerussuteqartut tassaasut demokraatit siunnersuut pillugu 
ima oqaaseqaateqarumapput: 

Tamanna tunngavigalugu ikinnerussuteqartut siuliani taaneqartut allakkiami 
oqaaseqaatigineqartunut matuma kinguliani taaneqartunut naapertuuttumik 
allannguutissatut siunnersuummik Naalakkersuisunut ilaasortaq 
saqqummiusseqqullugu kaammattussavaat: 

Ingerlatseqatigiiffinni Namminersornerullutik Oqartussat pigisaanni avatangiisit 
pujortarfiunngitsut pillugit maleruagassat atuutilersinneqarsimappata 
maleruagassallu unioqqutinneqarpata ingerlatseqatigiiffik akiliisussanngorlugu 
pineqaatissinneqarsinnaavoq. Tamanna §§ 8 – 13 malillugu. 

Inatsimmissaaq allassimavoq inatsimmi §§ 1 –7 unioqqutinneqarsimatillugit 
akiliisitsilluni pineqaatissiisoqarsinnaanngitsoq. 

Sulisitsisup pissusissamisoorsoriguniuk allaffimmini pujortarsinnaavoq 
sulisorisarluunniit inatsimmik unioquutitsippat uparuanngissinnaallugu. 
Tamatumunnga pissutaavoq inatsimmi iliuusaasinnaasunik 
periarfissiisoqannginnera. 

Pujortartarfiit sulivinni avatangiisinik nakkutilliisutut oqartussaasunit aamma 
nakkutigineqarsinnaasut demokraatit isumaqarput, soorlu immikkoortunut allanut 
tunngatillugu sullivinnik nakkutilliisut uparuaasinnaasut. 

Inatsisissatut siunnersuummut isummernissamut tunngavissiamut atatillugu tupa 
pillugu peqqussutip qanoq annertutigisumik sukateriffigineqarnissaa 
oqallisaasimavoq. Malunnaatilimmik iliuuserineqarsinnaasunik 
periarfissiisoqanngippat annertuumik sukaterisoqassanngitsoq Demokraatit 
isumaqarput. 

Taama oqaaseqarluni Inatsisartut Ilaqutariinnermut Peqqissutsimullu 
Ataatsimiititaliaata siunnersuut aappassaaniigassanngortippaa. 

  

 
Enos Lyberth, Siumut, 

Doris Jakobsen 
  

Godmand Rasmussen   

Naalakersuisut 23. september 2004-mi naqqiutaat misissuataareerlugit Inatsisartut 
Inatsisissanik nalilersuisarfiata makku ataatsimiititaliamit maluginiaqquvai: 


Tupa pillugu peqqussutip atuuttup sukaterneqarnissaa Naalakkersuisut 
peqqussutissatut siunnersuuteqarnermikkut anguniarpaat. Meeqqat atuarfiini, 
timersortarfinni, naluttarfinni, meeqqanut inuusuttuaqqanullu ulloq unnuarlu 
angerlarsimaffinni pujortartarnerup inerteqqutaaluinnarnera peqqussummi ilaavoq, 
siunnersuutillu ilaatigut peqqussummi imarivaa pisortat illuutaanni pujortartarneq 
inerteqqutaasoq. Matumanilu pisortat angallassissutaat kiisalu 
Namminersornerullutik Oqartussat suliffeqarfiini pissutsit naapertorlugit 
pujortaqqusinnginneq ilatinneqarput. 


Siunnersuutillu imaraattaaq inunnut 18-iliineqanngitsunut tupanik tunisaqarnissaq 
inerteqqutaasoq. 


Siunnersuutip § 14-iani allassimavoq: 


 
§ 14. § 8-mi, imm. 1 aamma 2-mi, § 9-mi, § 10-mi imm. 1-imi, § 11-
mi, § 12-imi imm. 1 aamma 2-mi aamma § 13-imi aajangersakkanik 
unioqqutitsinermi akiliisitaasussanngortitsilluni 
pineqaatissiisoqarsinnaavoq. 


Imm. 2. aktiaateqarluni ingerlatseqatigiiffik, 
piginneqataassuteqarluni ingerlatseqatigiiffik, piginneqatigiiffik 
taamaaqataalluunniit im. 1-imi pineqartumik unioqqutitsippat 
ingerlateqatigiiffik immini unioqqutitsinermut 







akiliisitaasussanngorlugu akisussaatinneqarsinnaavoq. 
Namminersornerullutik oqartussat, kommuni imaluunniit kommunit 
ataatsimoorlutik ingerlassaqarfii unioqqutitsisimappata 
Namminersornerullutik Oqartussat, kommunalbestyrelse imaluunniit 
kommunit ataatsimoorlutik ingerlassaqarfii taamatut 
akiliisitaasussanngorlugit akisussaatinneqarsinnaapput. 


 
Taamaalilluni §§ 3-7-imi(tassa pujortaqqusinnginneq pillugu malittarisassat) 
avatangiisinut tupatorfiunngitsunut inatsimmi malittarisassat 
unioqqutinneqarsimatillugit inatsit naapertorlugu akiliisitaasoqarsinnaanngilaq. 
Matumani apeqqutaalerpoq inatsisip qanoq ililluni piviusumik atorneqarsinnaanera. 
Peqqussutissatut siunnersuummi oqaasertaliunneqartut apeqqummi matumani 
nassuiarneqanngillat. Marlunnik periarfissaqarunartoq nalilerpara: 


1) Suliffimmi avatangiisit eqqarsaatigalugit pujortartarnermi maleruagassat ilaatigut 
pilersinneqarmata akuutissat ulorianaatillit allat, inerteqqutaasut 
killissaqartinneqartulluunniit il.il. nakkutilliivigineqartarneratuulli suliffeqarfinni 
putsumit akornusersuutinik nakkutilliineq suliinni avatangiisinut oqartussaasunit 
ingerlanneqartarnissaat takorloorneqarsinnaavoq. Pujortartarnermi malittarisassat 
suliffimmi avatangiisit maleruagassartaannut ilaatinneqartutut 
oqaatigineqarsinnaavoq, tassami suliffinnut avatangiisit pillugit piffissap ilaani 
misissuinernik assigisaanillu ingerlalluartumik peqartoqareermat. Aammattaaq 
nalunaartarnissamut aaqqissuussinermik kiisalu inatsimmik sulisunut 
unnerluutiginnittunut illerssuutaasussamik peqareerpoq. 


Suliffimmi avatangiisinut oqartussaasut pujortartarnermi inatsisimmi maleruagassat 
ilaannik atuutsitsisussaassanersut imaaliinnarlugu naatsorsuutigineqarsinnaanngilaq, 
assersuutigalugu silami piffinni aaliangersimasuni pujortartoqarsimappat 
imaassinnaavoq suliffimmi avatangiisinut oqartussat susassaqarfiisa avataaniittoq. 


Suliffinni pujortartarnermut inatsisiliornermi suliffimmi avatangiisinut oqartussat 
akisussaaffii pillugit apeqqutit inatsisissatut siunnersuummi oqaasertaliunneqartuni 
eqqaaneqarsimanngillat, taamaattumillu aaqqinneqarsimasutut 
oqaatigineqarsinnaanatik. 


2) Suliffeqarfinni ataasiakkaani pujortaqqusaaffiunngitsuni pisortat aqqutigalugit 
pujortartarnermi malittarisassat atuutsinneqarsinnaanerat 
eqqarsaatigineqarsinnaavoq. Pisortat suliffeqarfii kisimik pineqarsimappata, 
assersuutigalugu Namminersornerullutik Oqartussat pisortaqarfiat ataaseq inatsisit 
atuuttut eqqortinneqarnersut nakkutiginissaannut pisortat suliffigisaminnut atatillugu 
pisussaaffilerneqaratarsinnaapput. Assersuutigalugu pisortat angallassissutaanni 
pujortartoqarsimatillugu atuutsitsinissamut pisussaaffik qularnarneruvoq. 
Taamaalilluni malittarisatut siunnersuutigineqartumi bussini ingerlatitsisut, 
sinerissami ilaasunik angallassissutit naalagaat imaluunniit kommunalbestyrelsi 
akisussaaffigisamik iluani pujortaqusinnginnerup unioqqutinneqarneratigut qanoq 
akisussaatinneqalersinnaanissaat nalorninarsivoq. 







  


26. september 2004 Naja Joelsen 

Pineqartoq: Inatsisartut Ilaqutariinnermut Peqqissutsimullu 
Ataatsimiititaliaanni ulloq 30. september 2004 Inatsisartut ataatsimeereepata. 
Inatsisartut ataatsimiititaliaasa ataatsimiittarfianni 2-mi isumasioqatigiilluni 
ataatsimiinnissaq. 


  


Inatsisartut Ilaqutariinnermut Peqqissutsimullu Ataatsimiititaliaata, Ilaqutariinnermut 
Peqqissutsimullu Naalakkersuisoq Asii Chemnitz Narup isumasioqatigineqarnissaa 
kissaatigaa. 


Tupa avatangiisinillu tupatorfiunngitsunik isumannaarineq, kiisalu tupanik 
nioqqutissiat nalunaaqutserneqartarneri (UKA 2004/32) pillugit inatsisissatut 
siunnersuummi, atuutitsinissamut periarfissat oqaluuserineqarnissaat 
ataatsimiititaliap kissaatigaa, matumani apeqqutit tulliuttut 
ersarissarneqaqquneqarput: 


- Peqqinnissaqarfimmi Oqartussat, matumani ilaallutik 
Peqqinnissaqarfimmut Pisortaqarfik Peqqinnissamullu 
Nakkutilliisoqarfik peqqussutip eqqortinneqarnissaanut 
aaqqissuussaasumik nakkutiginninneq qanoq ingerlanniarpaat? 
Tassunga atatillugu inatsisinik unioqqutitsisunut atuutsitsilernissamut 
periarfissat suut atorneqarsinnaappat? 


- Inatsisip atuutsinnissaanut Suliffinni Nakkutilliisut qanoq 
annertutigisumik akuutinniarneqarpat? Akuutissanik allanik 







inerteqqutaasunik ajoqutaasunillu suliarinninnerup assinginik tupap 
pujua suliarineqassasoq Naalakkersuisut qularnaarniarpaat? 


- §§ 3-7-imi avatangiisit tupatorfiunngitsut pillugit peqqussummi 
sooq malittarisassat akiliisitaanermik kinguneqaatissiisinnaanngillat?  


Ataatsimiinnerup aallartinnerani Naalakkersuisuni ilaasortat oqaaserisassaasa 
allassimaffiata nutinnera ataatsimiititaliap allattaata piumavaa. 


Isumasioqatigiilluni ataatsimiinnermi Naalakkersuisuni ilaasortat ilassutitut 
ataatsimiititaliamiit apeqquteqarfigineqarnissartik ilimagisinnaavaat. 


  


Inussiarnersumik 
inuulluaqqusillunga 


Inatsisartut 
Ilaqutariinnermut 
Peqqissutsimullu 
Ataatsimiititaliaat 


Enos Lyberth 
Siulittaasoq 





